
Lefi, perchennog siop groser ym Methania





Rebecca, cwsmer

Offer:



Arwydd mawr – Siop Lefi





Bwrdd gyda nwyddau groser





Bag siopa i Rebecca

(Lefi yn dod i’r llwyfan ac yn dechrau tacluso’r nwyddau etc. Rebecca i’r llwyfan)

Lefi:


Shalom, Rebecca.

Rebecca:

Shalom, Lefi. Diwrnod braf.

Lefi:


Diwrnod ardderchog. Da yw ein Duw ni.

Rebecca:

Amen. Unrhyw newyddion heddiw, Lefi?

Lefi:
Newyddion?  Na, dydw i ddim yn meddwl. Mae’n dawel iawn......ar wahân i’r helynt yn nhŷ Lasarus neithiwr.

Rebecca:
Helynt yn nhŷ Lasarus?  Beth ddigwyddodd, Lefi?

Lefi:
Wel......

Rebecca:
Aros i mi gael eistedd i glywed yr hanes!  


(eistedd i lawr)

Lefi:
Roeddwn i’n gwybod bod rhywun yn dod i swper neithiwr, achos daeth Martha yma ddoe yn ffỳs i gyd isio hyn a’r llall ac arall.
Rebecca:
Fel beth, Lefi?

Lefi:
O!  Polish arogl lemwn, a serviettes i fatsio’r canhwyllau newydd rydw i’n stocio.  Maen nhw’n ardderchog, Rebecca, a dim ond yn costio.....

Rebecca:
Mae gen i ddigon o ganhwyllau, diolch. Dos ymlaen gyda’r stori!

Lefi:
(yn edrych yn siomedig) 

Roedd Martha yn fwy ffysi nag erioed yn dewis llysiau a ffrwythau, a dyma fi’n gofyn oedd Lasarus wedi dod o hyd i gariad, ac yn dod â hi i’r tŷ i gael inspection!


Atebodd hi’n biwis fod Iesu o Nasareth yn dod i swper, a bod hi am gael popeth yn berffaith.

Rebecca:
Iesu o Nasareth?!

Lefi:
Ie.  Dywedodd Martha beth oedd ar fwydlen y swper. Oriau o waith coginio!

Rebecca:
Ond dyn cyffredin ydy Iesu – wel, hynny ydy, dydy o ddim yn gyffredin, mae o’n bell o fod yn gyffredin, ond mae o yn gyffredin. Wyt ti’n cytuno?

Lefi:
(yn edrych braidd yn ddryslyd)

Ydy.  Nac ydw.   Dydw i ddim yn siŵr!  Ond roedd Martha yn benderfynol o wneud sploets fawr.  A fi oedd yn iawn yn y diwedd.

Rebecca:
Pam wyt ti’n dweud hynny?

Lefi:
Daeth Mair yma y bore a dweud beth ddigwyddodd. Cyrhaeddodd Iesu, ac ar ôl ymolchi, dyma Martha yn ei roi i eistedd a mynd i roi finishing touches i’r bwyd. Eisteddodd Mair i lawr i wrando ar Iesu yn siarad.

Rebecca:
Am beth roedd o’n siarad?

Lefi:
Wn i ddim.  Ond dywedodd Mair fod o’n ffantastig, a bod hi wrth ei bodd bod Iesu wedi gadael iddi hi, a hithau’n ferch (tôn ddirmygus wrth ddweud y gair merch) wrando arno’n dysgu. Ond wedyn daeth Martha i fewn mewn hwyliau drwg.

Rebecca:
Pam?

Lefi:
Roedd hi wedi gofyn i Mair ddod i helpu yn y gegin. Cymerodd Mair ddim sylw, ac yn y diwedd daeth Martha at Iesu a gofyn iddo ddweud wrth Mair am helpu. Doedd hi ddim yn deg bod hi, Martha, yn gorfod gwneud y gwaith i gyd.

Rebecca:
Www!  Mae gan Martha dymer go danllyd. Beth wnaeth Iesu?

Lefi:
Gwenu.

Rebecca:
Gwenu?

Lefi:
Ie. Dyna ddywedodd Mair. Gwenu a dweud wrth Martha am eistedd.


“Does dim angen i ti wneud pryd mawr, Martha.  Bydd un cwrs yn ddigon. Dyna rydyn ni’n ei gael fel arfer. Mae’n well i ti wrando arna i.  Fyddi di ddim yn sori dy fod wedi gadael y gwaith a gwrando arna i.”
Rebecca:
Mae’n siŵr fod hynny wedi gwylltio Martha yn fwy.

Lefi:
Naddo, yn rhyfedd iawn. Dywedodd Mair fod Martha wedi eistedd ac wedi gadael lonydd i’r bwyd.  Yna cawson nhw swper syml gyda’i gilydd - Iesu, Mair a Martha. Mae’n rhaid bod Lasarus yn methu bod yno. Ac ar ôl swper, helpodd pawb gyda’r golchi llestri.
Rebecca:
Beth?  Iesu hefyd?

Lefi:
Ie.  Mae Iesu yn un o’r new men yma, mae’n rhaid!

Rebecca:
(yn codi)

Rydw i am fynd i weld Mair a Martha i glywed beth ddywedodd Iesu wrthyn nhw.  Mae’n un da am ddweud stori, a dysgu am Dduw.


(dechrau symud oddi ar y llwyfan)

Lefi:
Ond beth am y siopa?

Rebecca:
Twt!  Yfory!  Mae gen i ddigon yn y tŷ i wneud un cwrs – ac mae hynny’n ddigon, meddai Iesu. Shalom!

Lefi:
Shalom!  (Yna yn dawel wrth ei hun)  a diolch am dy fusnes!

[image: image1.png]beibl.net





[image: image1.png]